
Қазақстанның халықаралық беделін асқақтатқан оқиға   
   Өткен маусым айында еліміз Біріккен Ұлттар Ұйымы Қауіпсіздік Кеңесінің 2017-2018 жылдарға тұрақты емес мүшесі болып сайланды. Ұйым Бас Ассамблеясындағы дауыс беру нәтижесінде Қазақстанды 193 елдің 138-і  қолдап, ол осы сайлауда 55 дауыс жинаған Таиланд мемлекетінен айтарлықтай басым түсті. «Дауыс берушілердің үштен екісінің қолдауына ие болып, Қазақстан Қауіпсіздік Кеңесіне 2 жылға тұрақты емес мүше болып сайланды, алдағы жылдың 1 қаңтарынан  қызметін бастайды», - деп мәлімдеді Бас Ассамблеяның мерейтойлық 70-сессиясының төрағасы Могенс Люккетофт еліміздің халықаралық беделін асқақтатқан айтулы оқиға хақында. 
   Әлемдегі бейбітшілік пен тұрақты дамуды мақсат тұтатын Біріккен Ұлттар Ұйымының Қауіпсіздік Кеңесіне 15 мемлекет мүше екені белгілі. 1946 жылы құрылған Қауіпсіздік кеңесіне Ұлыбритания, Қытай Халық Республикасы, Франция, Ресей Федерациясы және Америка Құрама Штаттары тұрақты, ал қалған 10 ел тұрақты емес мүше болып табылады. Тұрақты емес мүшелерді Бас Ассамблея екі жылға сайлайды. Әр жыл сайын оның бесеуі жаңарып отырады. Өткен жылы БҰҰ Қауіпсіздік Кеңесінің 2016-2017 жылдардағы тұрақты емес мүшелігіне Мысыр, Сенегал, Украина, Уругвай және Жапония елдері сайланған болатын. Қазақстан Орталық Азиядан БҰҰ Қауіпсіздік Кеңесіне тұрақты емес мүше ретінде сайланған тұңғыш мемлекет болып табылады.  Бұрынғы кеңестік елдерден Әзірбайжан мен Украина ғана осындай мәртебе иеленген-ді. Әлемдегі бейбітшілік пен тұрақтылықты сақтауда сындарлы қадам болған  ядролық қарудан бас тарту сынды батыл әрекет елімізге қатысты шешім безбенінде айтарлықтай рөл ойнағаны анық.  Жамиғатқа жағымды жаңалық Қазақстанның дүние жүзіндегі абыройы мен беделін тағы да айғақтады.  
     Еліміз БҰҰ Қауіпсіздік Кеңесіне тұрақты емес мүшесі болу жөнінде  бұдан 6 жыл бұрын, 2010 жылы мәлімдеген еді. Бұл идеяны ілгері жылжыту науқаны  Қазақстанның 2014-2020 жылдарға арналған сыртқы саясат Тұжырымдамасына негізделіп, бұл құжатта халықаралық ұйымдарға белсенді атсалысу, елдің ұлттық мүдделерін қорғау, танымалдығын қамтамасыз ету көзделді. Имидждік  науқанда халықаралық ынтымақтастықтың басым төрт саласы – азық-түлік, су, энергетика және ядролық қауіпсіздікке маңызды мән берілді. Сонымен қатар Елбасымыз тарапынан басқа да баянды бастамалар көтеріліп, халықаралық қауымдастық тарапынан түсіністік тапты. Соңғы кезеңге көз салсақ, Бас ассамблеяның 70 жылдық мерекесінде сөйлеген сөзінде Нұрсұлтан Назарбаев БҰҰ штаб-пәтерін Орталық Азияға көшіру жөнінде ұсыныс айтып, лаңкестікке қарсы күресті жандандыру мәселесіне назар аударып, күш-жігерді біріктіруге  шақырды. Мұның өзі Қазақстанның сыртқы саяси және экономикалық саладағы қам-қарекеттеріне маңызды мән беріп, еларалық қарым-қатынастарды жаңа сапалық деңгейге көтеруге мүмкіндік жасайды.  
   Ел өміріндегі айтулы оқиға бұқаралық ақпарат құралдары мен саясат серкелері тарапынан қызу үндестік тапты. Айтулы дипломат, Қазақстанның тұңғыш сыртқы саяси Тұжырымдамасының авторы, саясаттанушы ғалым   Қасым-Жомарт Тоқаев бірқатар ақпарат агенттіктері мен басылымдарға сұхбат беріп, толымды талдау жасады.  Парламент Сенатының төрағасы «бұл шын мәнінде тарихи оқиға. Ең алдымен барлық сенаторлар атынан Мемлекет басшысы Нұрсұлтан Назарбаевты және барша қазақстандықтарды тарихи оқиғамен құттықтаймын. Қазақстанның осындай беделді жәрі жауапты миссияны абыроймен атқаратынына кәміл сенеміз»-деп атап көрсетті. «Ангола, Венесуэла, Испания, Малайзия мен Жаңа Зеландияның мүшелік мерзімі жыл соңында аяқталады. Олардың орнын басатын елдер қатарында Қазақстан да бар. Бұған дейін тұрақты емес мүшелерді сайлау күзде өтетін. Алайда, биыл тәртіп өзгерді. Жаңадан сайланғандар жұмысқа ертерек қамдансын деген ниетпен. Қауіпсіздік Кеңесі - халықаралық бейбітшілік пен тұрақтылықты қамтамасыз ететін ұйым. Қазақстан бұл жолда қыруар іс тындырды. Кеңеске мүше әрбір мемлекет өзі сайланған аймақтың проблемаларын тізіп, оларды шешудің жолдарын ұсынады. Қазақстан мемлекет басшысының «Əлем. ХХІ ғасыр» тарихи манифестіне сай, ядролық қарудан бас тарту, терроризмге қарсы күрес, тұрақты даму мен жаһандық қауіпсіздік иедяларын алға тартатын болады», деп түйіндеді Қасым-Жомарт Тоқаев.

   Алдағы жылдар Қазақстанға құрылықтар құлақ түрген өлкелердің бірегейі болу бақытын бұйыртып тұр. ЭСКПО-2017 Көрмесі сияқты айтулы халықаралық экономикалық шара мен Қауіпсіздік Кеңесіне мүшелік сынды саяси оқиғаның тұспа-тұс келуі осының айқын айғағы болса керек. 

